
… Nədənsə, mərhum 
həmkarımız, gələn il 90 yaşını 
qeyd edəcəyimiz Əməkdar jur-
nalist Əşrəf Hacıyevin ötən əsrin 
90-cı illərində Mingəçevir haq-
qında yazdığı “Kürün ram edildiyi 
yerdə…” sərlövhəli məqaləsi 
yadıma düşdü. Doğrudan da, 
dağlardan, daşlardan axıb gələn, 
hirsi, hikkəsi, daşqınları ilə hamını 
qorxudan Kür Mingəçevirdə necə 
də “quzuya dönüb”? Necə də sakit 
və əmin-arxayın axıb gedir. 

Bu fikirlərlə gəzərkən köhnə 
dostum və həmkarım Mirsədi 
Daşdəmirovla rastlaşdım və istər- 
istəməz, “Kürün ram edildiyi yer” 
ifadəsini ona da dedim. Cavabı 
əhvalımı bir az da yaxşılaşdırdı: 
– Sən Kürü və Mingəçeviri, bəlkə 
də, yüz dəfə görmüsən. Güman 
edirəm ki, indiki təəssüratların 
Azərbaycan Ordusunun son iki 
yüz ildə azğın düşməni ilk dəfə 
ram etməsinin əks-sədasıdır. 
Ölkəmiz iqtisadi cəhətdən heç 

zaman olmadığı kimi, qüdrətli ol-
duğuna görə düşməni darmadağın 
etdik. Həmin qüdrətin artmasında 
Mingəçevirin sənaye potensialı da 
az rol oynamayıb. Yeri gəlmişkən, 
azğın düşmənin uzaqvuran silah-
ları da Mingəçevir ətrafında az ram 
edilməyib. Üstəlik, Mingəçevirdə 
COVID – 19-un da ram edilməsi 
üçün az iş görülməyib. Yəni bu 
əhval-ruhiyyələr Kürü sənə başqa 
görkəmdə göstərir. 

Həmkarım haqlı idi. Ona görə 
də şəhər icra hakimiyyətinin 
başçısı İlham İsmayılov elə 
həvəslə danışdı ki, görülən işlərin 
həcminin belə böyük olması-
na heyran qalmaya bilmirsən.  
Həyatını Mingəçevirə bağlamış 
İlham müəllim bu şəhər, onun 
insanları haqqında mehribanlıqla 
və səmimiyyətlə danışır: “Yax-

şısı budur, gəlin, Nur şəhərinin 
sənaye potensialından bəhs edək, 
– deyə başçı bildirdi. – Şəhərin 
enerji istehsalı müəssisələrində 
aparılan modernləşmə və əsaslı 
yenidənqurma işləri davam 
etdirilib. Azərbaycan İstilik Elekt-
rik Stansiyasında irimiqyaslı 
yenidənqurma və əsaslı təmir 
işləri aparılıb. İnzibati bina inşa 
olunub, yeni kimya sexi, hava 
kompressor stansiyası, 330 
kilovoltluq qapalı yarımstansiya, 

azot və kislorod sexləri tikilib, 500 
kilovoltluq açıq paylayıcı və çirkab 
suların təmizlənməsi qurğularında 
yenidənqurma işləri aparılıb.

Əlavə etdi ki, ölkə iqtisadiyya-
tında əldə olunmuş yüksək sosial-
iqtisadi göstəricilər, Mingəçevirin di-
namik inkişafına öz müsbət təsirini 
göstərmişdir. Şəhərdə 11 ədəd 
doqquzmərtəbəli çoxmənzilli yaşa-
yış binasının dam örtükləri və giriş 
blokları, ümumi istifadə olan yerləri, 
fasadı təmir olunub, küçələrə, 
məhəllədaxili yollara və səkilərə, 
ümumilikdə 151 min kvadratmetr 
sahəyə yeni asfalt örtük salınıb, 
34249 metr səki daşı qoyulub, 
“Dostluq” parkının genişləndirilmiş 
hissəsində abadlıq işləri yekun-
laşdırılıb, Dövlət rəmzləri muzeyi 
istifadəyə verilib, Nəsimi parkı 

tikilib, Nizami küçəsində yeni 
parkın salınması işləri aparılıb, 
İncilli parkı salınıb və bir çox başqa 
yeniliklər qeydə alınıb, Bələdiyyə 
parkı yenidən qurulub, “Qurucu-
lar” parkında yenidənqurma işləri 
aparılıb, Sağ sahil parkı əsaslı 
surətdə yenilənib. Bundan başqa, 
“Tərəvəzçilik sovxozu” adlanan 
yaşayış massivində baxımsız 
qalmış boş sahədə istirahət guşəsi 
yaradılıb və sakinlərin istifadəsinə 
verilib.

Şəhər rəhbəri yeddi parkın 
adını ara vermədən çəkəndə 

yadıma paytaxtda hər il sayı 
çoxalan parklar düşdü. Doğrudan 
da, dövlət başçımız nə qədər 
parkın, xiyabanın açılışında iştirak 
edir. Sevindirici haldır ki, bu ənənə 
Mingəçevirdə də uğurla davam et-
dirilir. Onu da deyim ki, Mingəçevir 
bu qəbildən olan tədbirlərin 
önündə gedən şəhərlərdəndir.

Yeri gəlmişkən, dövlət baş-
çımız paytaxtda yeni tikilmiş 
məktəblərdən birinin açılış 
mərasimində dedi ki, mənim tapşı-
rığımla ölkənin bütün şəhər və ra-
yonlarında yeni təhsil , mədəniyyət 
və səhiyyə müəssisələrinin tikintisi 
və ya əsaslı təmiri davam etdirilir. 

ŞİH başçısının bu barədə də 

danışmağa, təbii ki, sözü çoxdur. 
Sayını siz də bilin: “Dövlət Proq-
ramının “Mədəniyyət obyektlərinin 
əsaslı təmiri və tikintisi, tarix-
mədəniyyət abidələrinin bərpası 
və konservasiyası sahəsində 
işlərin davam etdirilməsi” bəndi 
üzrə şəhid A.Niftəliyev adına 
Mədəniyyət Mərkəzində əsaslı 
təmir işləri davam etdirilib, 13 
saylı tam orta məktəbin yeni tədris 
binasının tikintisi, 16 saylı tam orta 
məktəbdə əsaslı təmir işləri başa 
çatdırılıb və məktəblər istifadəyə 
verilib, 12 saylı tam orta məktəbdə 

və İnteqrasiya təlimli internat tipli 
gimnaziyada əsaslı işlər görülüb”. 

Yada saldım ki, bu gün ölkədə 
davamlı olaraq gündəlikdə sax-
lanılan, həm dövlət başçımızın, 
həm də Birinci vitse-prezident 
Mehriban xanım Əliyevanın daim 
maraqlandığı məsələlərdən biri də 
şəhid ailələri və qazilərin sosi-
al problemlərinin həllidir. İlham 
İsmayılov “Haqlısınız, –deyərək, 
hansısa vərəqələri götürdü, amma 
heç bir kağıza baxmadan əlavə 
etdi: 

– Sosial sahələrin işi daim 
diqqətimizdədir. Şəhid ailələrinin, 
Qarabağ döyüşlərində yaralanmış 
qazilərin problemləri ilə daim ma-

raqlanırıq. Şəhər icra hakimiyyəti 
başçısının sərəncamları ilə 18 okt-
yabr – Müstəqillik Günü və 31 de-
kabr – Dünya Azərbaycanlılarının 
Həmrəyliyi Günü münasibətilə 
233 şəhid ailəsinə, 245 nəfər 
Qarabağ müharibəsi əlilinə 
187600 manat, 49 nəfər İkinci 
Qarabağ müharibəsində həlak 
olmuş şəhidlərin ailələrinə 58400 
manat, 43 nəfər İkinci Qarabağ 
müharibəsi qazilərinə 8600 manat 
olmaqla, ümumilikdə 253000 
manat məbləğində vəsait ayrılıb. 
Bundan başqa, İkinci Qarabağ 

müharibəsində həlak olmuş 47 
şəhid ailəsinə, 52 nəfər Qarabağ 
qazisinə ərzaq yardımı edilib, 1 
şəhid ailəsinin evi əsaslı təmir 
olunub, 1 şəhid ailəsi və 2 nəfər 
qazinin mənzilinə istilik sistemi 
çəkilib. ŞİH başçısının şəhid 
ailələri və qazilərlə görüşü, sözün 
həqiqi mənasında, ənənəvi şəkil 
alıb. Şəhidlərdən söz düşmüşkən, 
öyrəndik ki, son zamanlar 
Mingəçevirdəki Şəhidlər xiyaba-
nında yenidənqurma işləri aparılıb. 

Bütün bunlar bu günün real-
lıqlarıdır. Ancaq Mingəçevirdə 
sabahın reallıqlarını yaratmaq 
üçün konkret planlar var və 
bu istiqamətdə işlər görülür. 
Öyrəndik ki, şəhər icra hakimiyyəti 
tərəfindən 2021-ci ildə görülməsi 
nəzərdə tutulan əsas işlərin sıra-
sında Sahil parkının və Heydər 
Əliyev prospektindəki xiyaban-
ların yenidən qurulması, Tarix 
muzeyinin qarşısındakı ərazinin 
yenidənqurma işlərinin davam 
etdirilməsi, çoxmərtəbəli 17 yaşa-
yış binasının dam örtüyü, fasad 
və girişlərinin əsaslı təmiri, Nizami 
küçəsindəki bir hissəsi abadlaş-
dırılmış ərazidə yeni salınmış “Ni-
zami” parkının genişləndirilməsi, 
Günəşli yaşayış massivinin 
küçələrinin bir hissəsinin -- 
İ.Qayıbov, Xətai, H. Z.Tağıyev, 
Ə.Vahid, Şəfəq, H.Hüseynov 
və Babək küçələrininn əsaslı 
təmiri; Vaqif, Vidadi, V.Hüseynov, 
M.Rəhimov və Samux küçələrinin 
kəsişməsindəki səkilərin təmiri, 
Qərb giriş qapısının, Soyqırımı 
abidəsinin, 1941-1945 abidə 
kompleksində fəvvarənin yenidən 

qurulması kimi tikinti-quruculuq və 
abadlıq işləri də vardır. 

Mingəçevir haqqında danı-
şırıqsa, şəhər bələdiyyəsinin 
fəaliyyətindən yazmamaq, ən azı, 
insafsızlıq olardı. Çünki  44 günlük 
Vətən müharibəsində, torpaqları-
mızın erməni işğalçılarından azad 
edilməsi prosesində ön və arxa 
cəbhələrdə bələdiyyələr də fəallıq 
göstəriblər. Bundan başqa, pande-
miya və müharibə şəraitində yaşa-
mağımıza baxmayaraq, Prezident 
İlham Əliyevin rəhbərliyi ilə qurul-
muş güclü iqtisadiyyat nəticəsində 

ölkədə sosial proqramların və yeni 
sosial infrastruktur layihələrinin 
həyata keçirilməsi davam edir. 
Bələdiyyələr də həmin inkişaf-
dan geri qalmır, dövlət dəstəyinə 
arxalanaraq, yerli əhəmiyyətli 
sosial, iqtisadi inkişaf və ekoloji 
proqramları öz imkanları daxilində 
reallaşdırmağa çalışırlar.

Elə Mingəçevir bələdiyyəsi 
də iki istiqamətdə – ermənilərə 
və pandemiyaya qarşı mübarizə 
apardığımız çətin vaxtlarda öz 
fəaliyyətini seçicilərin rəy və 

təklifləri əsasında quraraq, ümumi 
işə kömək edib. 

Bələdiyyənin fəaliyyəti barədə 
danışarkən qeyd etməliyik ki, 
dövlət büdcəsindən daxil olan 
dotasiya hesabına iki parkda 
abadlaşdırma, tikinti-quraşdırma 
işləri aparılıb. Heydər Əliyev 
prospektində, bələdiyyənin 
inzibati binasının yanındakı park 
yenidən qurulub, əsaslı təmir-

tikinti işləri görülüb. Parka 2 ədəd 
metal konstruksiyalı söhbətgah, 
17 ədəd yeni dizaynda oturacaq 
qoyulub, 2 yerdə istirahət guşəsi 
yaradılıb. Parkın 230 kvadratmetr 
hissəsinə tamet döşənib, 60 
kvadratmetr gül əkilən yerlər 
aqlayla üzlənib. Parkda eyni 
zamanda yaşıllaşdırma işləri 
aparılıb. Belə ki, orada 150 ədəd 
“ Tuya” dekorativ ağacı, 200 ədəd 
gül kolu əkilib, 350 kvadratmetr 
sahəyə yaşıl ot örtüyü döşənib. Bu 
işlər üçün bələdiyyə büdcəsindən 
19 min 227 manat vəsait ödənib. 

Bundan başqa, bələdiyyə 
büdcəsindən ayrılmış 13 min 496 
manat vəsait hesabına Səməd 
Vurğun adına parkın işıqlandırma 
sistemi yenidən qurulub, 10 ədəd 
oturacaq qoyulub və park səliqə-
sahmana salınıb.

Yəni bələdiyyənin gördüyü 
işləri təqdir etmək, yada salmaq 
da sadə insanların zəhmətinə 
verilən qiymətdir. 

… Deyirlər, qış dumanı qar 
gətirər, yaz dumanı isə bar. Boz-
dağın üstüylə sürünən yaz dumanı 

axşama doğru qatılaşırdı. Daha 
doğrusu, bol bara zəmin yaradırdı. 
Ancaq düşündüm ki, bu duman 
mənim səhərki təəssüratlarımla 
üst-üstə düşmür.

 Qoy olsun, Şuşanın dağla-
rının başında duman dağılıbsa, 
bəsimizdir. 

İlqar HƏSƏNOV,  
“Xalq qəzeti”nin bölgə müxbiri 

Həm martın ilk günlərinin mülayim havası, 
həm Qələbə sevincinin ölkəmizdə yaratdığı 
qeyri-adi ab-hava, həm də Kürün Mingəçevirə 

bəxş etdiyi əsrarəngiz görüntü. İlahi, necə də xoş 
səhərdir… Həmsöhbətin sabahın bu günə nisbətən 
daha ilıq olacağı ümidiylə yaxasını açan tumurcuqlar, 
çiçəkləməkdən ötrü burnunun ucu göynəyən ağaclar, 
gözünü ovan uşaq kimi ala-yuxulu görünən gül 
kollarıdırsa, söhbət çox çəkə bilər. Kür təkcə suyuna 
görə yox, xatirələrə, təəssüratlara görə də, sözün 
həqiqi mənasında, dəryadır. 

Mingəçevirin sabahı bu 
günündən də gözəl olacaq

Sonqdo-biznes üçün “ağıllı şəhər”

Cənubi Koreyanın paytaxtı 
Seuldan bir saatlıq məsafədə 
yerləşən Sonqdo şəhərinin sakinləri 
artıq gələcəkdə yaşayırlar. Belə ki, 
şəhərin hər bir sakinində ictimai 
nəqliyyatda və dayanacaqda pul 
ödəmək, kinoteatra getmək və ya 
velosiped icarəyə götürmək üçün 
istifadə edilə bilən ağıllı kart var. 
Sakinlər tıxaclarda, demək olar ki, 
heç qalmırlar: bütün avtomobillər 
sıxlığı tez bir zamanda aşkar etmək 
üçün xüsusi radiomarkerlərlə təchiz 
olunmuşdur və yol səthinin altındakı 
sensorlar şəbəkəsi trafik sıxlığı-
nı müəyyənləşdirir və siqnalları 
tənzimləyir. 

Sonqdo yaşayış binalarındakı 
pnevmatik zibilötürücülər avtomatik 
olaraq mənzillərdən zibili çıxarır 
və məişət tullantılarını sortlaşdırır, 
onların bir hissəsi yenidən işlənir 
və bərpa olunan enerjinin alınması 
üçün istifadə olunur. Sonqdo sıfır-
dan hazırlanmış və inşa olunmuş 

“ağıllı şəhər” nümunələrindən biridir. 
Hələ 2000-ci ildə onun yerində bir 
neçə balıqçılıq tikilisi vardı idi. Üç il 
sonra Cənubi Koreya hökuməti Seul 
Aeroportunun yaxınlığında biznes-
rayon yaratmaq üçün həmin əraziyə 
500 milyon ton qum tökmüşdü. 
2014-cü ildə yeni şəhərin əhalisi 
artıq 70 min nəfəri örtmüşdü, yatırı-
lan vəsaitin məbləği isə 35 milyard 
dollara çatmışdı. Şəhər biznes üçün 
cəlbedici şəraiti olan iqtisadi zonaya, 
həmçinin bütün dünyada “ağıllı” 
şəhərlərin inkişafı üçün modelə 
çevrilmişdir. 

Sonqdo şəhərinin inşasına 
2005-ci ildə başlanılmışdı. Əvvəlcə 
tikintinin 2016-cı ilədək tamamilə 
başa çatdırılması planlaşdırılırdı, 
lakin nəticədə yekun işlər 2025-ci ilə 
təxirə salındı.  Sonqdo kompakt bir 
şəhərdir, o belə layihələndirilmişdir 
ki, şəhərin istənilən nöqtəsinə 
15 dəqiqə ərzində velosipedlə 
çatmaq olar. Məsələ ondadır ki, 

müasir şəhərsalmada, 20-ci əsrdə 
məşhur olan ciddi şəhər zonallığı 
praktikası artıq köhnəlmiş he-
sab olunur. Bu praktika nəqliyyat 
sistemini həddindən artıq yükləyən 
şəhərdaxili miqrasiyanın səbəbi kimi 
göstərilir. Buna görə də, Sonqdo 
şəhərində ofis binaları ticarət zona-
larının yerləşdiyi ilk mərtəbələrdə 
yaşayış evləri ilə qonşuluqdadır. 

Maraqlıdır ki, şəhərdəki yaşıl 
ərazilər həm də binalardır. Sonq-
do ABŞ-ın Qrinsburq şəhərindən 
sonra dünyada ən çox yaşıllığa 
malik ikinci şəhərdir. Grinsburq 
yaşıl şəhər adına iddia edirsə, 
Sonqdo “ağıllı şəhər” olmaq istəyir. 
Bununla yanaşı, Sonqdo ətraf 
mühitə mümkün qədər ən az zərər 
vurmaq prinsipi əsasında salın-
mış bir şəhərdir. Şəhər üçün əsas 
məsələ enerji səmərəli və ekoloji 
cəhətdən zərərsiz texnologiyaların 
istifadəsidir. 

İndi Sonqdo şəhərində, 
təxminən, 90 min nəfər yaşayır, 
ümumilikdə isə 252 min nəfərin 
məskunlaşdırılması planlaşdırılır. 
Şəhərdə 400 min iş yeri yaradılır və 
daha 200-300 min insanın hər gün 
materikdən işə gələcəyi planlaşdı-
rılır. 

Şəhərdə insanın rahat yaşa-
ması üçün bir neçə təşəbbüs irəli 
sürülmüşdür. İlk növbədə, bu, 
avtomobil nəqliyyatından imtinanın 
populyarlaşmasıdır. Avtomobil, 
əslində, obyektlərin 15 dəqiqəlik 
məsafəsində olduğu bir şəhərdə 
lazım da deyil. Bunun müqabilində 
şəhərdə 25 kilometrlik velosiped 
yolları çəkilir, ada ilə Inçxon Hava 
Limanını birləşdirən avtobus və met-
ro fəaliyyət göstərir. Yox, əgər şəhər 

sakini avtomobili seçərsə, o zaman 
saysız-hesabsız hibrid və elektrikli 
vasitə doldurma stansiyaları, eləcə 
də pulsuz avtomobil parklanmaları 
onu ekoloji nəqliyyat vasitələrinə 
yönəldəcək. Yeri gəlmişkən, Sonqdo 
şəhərində parklanmaların 95 faizi 
yerin altında yerləşir.

Şəhərdə iki istiqamətli enerji 
istehlakı sistemi tətbiq edilir: 
tədarükçüdən istehlakçıya və əksinə. 
Bütün enerji istehlakçıları enerji 
istehlaklarını bu məlumatların təhlil 
olunduğu nəzarət mərkəzinə bildirir 
və həmin mərkəz də dəyişən tələbə 
uyğunlaşa biləcək səmərəli elektrik 
şəbəkəsi əldə etmək üçün nəticəni 
hesablayır. Kondisioner, işıqlandırma 
və ya mikrodalğalı sobanı uzaqdan 
idarə etməyə imkan verir. Məsələn, 
Sonqdo şəhərində ofisdə ütünü 
söndürmədiyini xatırlayan vətəndaşın 
evə qaçmasına lüzum yoxdur, çünki 
bütün məişət avadanlığını birbaşa 
ofisdən yoxlaya və cihazı söndürə 
bilir. Bundan başqa, şəhərdəki bütün 
pəncərələr aşağı istilik keçiriciliyi 
əmsalı olan şüşədən hazırlanır. Bu 
da otağı Günəş işığından sərinlətmək 
üçün qənaət etməyə imkan verir. 
Sonqdoda  yalnız LED işıqlandırma 
cihazları istifadə olunur. Şəhərdə 
alternativ enerji mənbələri də var: 
təbii qazla işləyən generatorlar inşa 
olunmuşdur, Günəş enerjisindən 
də istehsal edilir. İşlənmiş isti su 
isə texniki və yaşayış binalarının 
qızdırılması üçün istifadə olunur və  
bütün bu innovasiyalar hər bir binada 
enerji istehlakını 30 faiz azaltmağa 
imkan verir.

Ümumiyyətlə, Sonqdo şəhərində 
sudan istifadə yüksək səviyyədə 
təşkil olunmuşdur. Məlumdur ki, 

2025-ci ilə qədər su qıtlığı olan 
bölgələrdə yaşayan insanların 
sayı altı dəfə artacaq. Buna görə, 
Songdoda suyun qorunmasına çox 
ciddi yanaşılır. Məsələn, şəhərdə 
bütün yağış suyunu toplayırlar və 
həmin toplanmış yağış suyundan 
küçə bitkilərinin suvarılmasında, 
küçələrin yuyulmasında və binalarda 
kanalizasiya məsələlərində istifadə 
edirlər. Yağış suyunun saxlanması 
üçün konteynerlər şəhərin hər bir 
rayonunda var. Bundan başqa, 
şəhərdə çirkab suları təmizlənir və 
suvarma parklarında, müəssisələrdə 
də istifadə olunur. 

Bütün şəhərdən dəniz suyu olan 
bir kanal keçir. Buradakı su texniki 
məqsədlər üçün istifadə olunur 
və mexaniki, eləcə də kimyəvi 
çirkləndiricilərdən təmizlənərək 
geri qayıdır. Bütün bunlar da su 
təchizatı və kanalizasiya xərclərini 
əhəmiyyətli dərəcədə azaldır. 
Damlardakı bitki örtüyü də yağış 
sularının axınını azaldır, Günəş 
istiliyini udur və ətrafdakı havanı 
sərinləşdirərək ondan fotosintez 
üçün istifadə edir. Düşünülmüş 
yaşıllaşdırma, yağış suları və “boz 
su”nın (qabyuyanlardan və pal-
taryuyan maşınlardan axıntılar) 
təmizlənməsi Sonqdoda təmiz 
suyun istehlakını adi şəhərdəkindən 
təxminən 10 dəfə aşağı etməyə 
imkan verəcək. 

Şəhərdə böyük əsas sistemlərə 
əlavə olaraq, optimallaşdırma digər 
sahələrə də toxunmuşdur. Məsələn, 
Sonqdoda adi şəkildə zibil topla-
maq olmayacaq. Pnevmatik boru 
vasitəsilə həm yaş, həm də quru zi-
bil mərkəzi emal stansiyasına çatdı-
rılacaq. Bu, küçələrdə tullantıların və 
zibillərin saxlanmasından tamamilə 

qurtulmağa imkan verəcək. Şəhərdə 
20 mindən çox böyük teleekran 
quraşdırılacaq və onların köməyi 
ilə videogörüşlər keçirmək mümkün 
olacaq. Vaxt keçdikcə onlar hər 
evdə və hər ofisdə quraşdırılacaq. 
Bundan başqa, hər şəhər sakini 
smart kart vasitəsilə bütün şəhər 
xidmətlərindən istifadə edəcək. Yəni 
həmin kartla avtobusla səyahət 
etmək, kinoteatrı getmək, pul-
suz velosiped kirayələmək və s. 
mümkün olacaq. Həmçinin Sonq-
do kommunal, tibbi və korporativ 
informasiya sistemlərinin birləşdiyi 
ilk şəhər olmağı iddia edir. Burada 
hər bir evə fiber-optik xətt və simsiz 
yüksəksürətli kanal çəkilmişdir. 

Bir sözlə, 16 il ərzində Sonq-
do şəhəri çirkli bataqlıqdan dün-
yanın ən perspektivli urbanistik 
layihələrindən birinə çevrilmişdir. 
Ekoloji cəhətdən təmiz və texnoloji 
cəhətdən təchiz edilmiş şəhər olan 
Sonqdo yaxın gələcəkdə Şimal-
Şərqi Asiyanın iqtisadi mərkəzinə 
çevrilməyi nəzərdə tutur. Yaradıcılar 
layihənin sonuna qədər şəhərin 
dünyanın ən ağıllı şəhəri olacağı-
na söz verirlər. Bir çox layihələr ilk 
dəfə Sonqdo tətbiq olunur və bu 
mənada şəhər test üçün bir platfor-
ma kimi çıxış edir. Əgər eksperiment 

uğurlu olacaqsa və sistemlər öz 
effektivliyini və rahatlığını sübut 
edəcəksə, perspektivdə Seulu da 
belə görəcəyik. 

Doğrudur, xarici görünüş 
baxımından Sonqdo şəhərinin çox 
cəlbedici görünmədiyi vurğulanır. 
Memarlıq baxımından şəhərin 
ifadəsiz və səliqəli təşkil edilmiş 
bloklardan ibarət olduğu bildiri-
lir. Hətta bu gələcəyin şəhərinin 
öz memarlıq simasının olmadığı 
qabardılır. Bununla yanaşı, Sonqdo 
layihəsinin baş səhmdarı və inves-
toru “Gale International” Asiyanın 
digər ölkələrində də analoji şəhər 
layihələrini reallaşdırmağı planlaş-
dırır. 

Artıq bu istiqamətdə əməkdaşlıq 
nümunələri də var. Məsələn, 
2013-cü ildə Çinin Çanşa şəhərinin 
yaxınlığında ilk Sonqdo layihəsinin 
reallaşdırılmasına başlanmışdır. 
Çin rəsmiləri “Gale International” 
şirkətilə oxşar şəhərlərin yaradılma-
sı barədə razılığa gəlmişlər. Güman 
ki, tezliklə dünyada belə şəhərlərin 
sayı çox olacaq.

Hazırladı: 
Səbuhi MƏMMƏDOV,  

“Xalq qəzeti”

Sürətli urbanizasiya şəhər mühitinin inkişafı üçün 
yeni yollar axtarmağa məcbur edir. Son 50 il 
ərzində dünya şəhərlərinin əhalisinin sayı artaraq 

56 faizə çatmışdır.  BMT-nin proqnozlarına görə, 2050-
ci ilə qədər bu göstərici 70 faizi ötəcək. Nəzərə alsaq ki, 
əhalinin ümumi sayı da artacaq, o zaman müasir şəhərlər 
öz sistemlərinə, ilk növbədə, nəqliyyat və energetika 
sistemlərinə bu cür yüklənmələrə tab gətirməyə çox 
çalışmalıdır. Buna görə də, mütəxəssislər qlobal əhali 
artımının həlli kimi “ağıllı şəhər” konsepsiyasını təklif 
edirlər. Ən əsası, “ağıllı şəhər” konsepsiyası texnoloji 
inkişafın aparıcı lokomotivinə çevrilir və bu prosesdən 
kənarda qalanların gələcəyi qaranlıq qalacaq.

